
				Gwirwyd y dudalen hon

II—GWERN PAWL.




BETI WILLIAMS! "you will sit by Mary Jones and do as she does" ebe y Scwlin, Gwern Pawl, un
bore Llun pan ddaeth merch fechan oddeutu
deuddeg oed dros drothwy yr hen ysgubor i'r ysgol am
y tro cyntaf.

Ar hyn symudodd fy hen famgu (canys hyhi oedd y
Mari Jones) ychydig yn uwch ar y fainc i wneud lle i'r
ysgolor newydd ac yn union wele Beti wrth ei hochr.
Yr ystum o wneud lle iddi i eistedd yn unig a'i cymhellodd i'r fainc, oblegid ni wyddai yr eneth air o
Saesneg y pryd hwnnw, a phrofwyd hynny ymhen
ychydig o funudau oblegid gofynnodd i Mari yn hryderus,—

"Beth ma' fa'n 'weyd? "

"'Ch bod i ishta gyta fi ac i neud yr un fel a fi,"
ebe Mari yn garedig.

"G'naf wir," ebe Beti, "os helpwch chi fì."

Meddyliai Mari na welodd wallt harddach na bochau
tecach gan neb erioed nag a oedd gan Beti, a phenderfynodd yn ei meddwl y gwnai hi gyfeillach â'r eneth newydd.

Wedi gwersi y bore, aeth y ddwy allan i'r caeau i
fwyta eu cinio, oblegid yr oedd yn rhy bell iddynt fynd
adref gan fod Mari filltir o dŷ ei thad yn y Garwdyle,
a Beti gryn bedair milltir o Hendrebolon, ei chartref
hithau yn Ystradfellte.

Ond os oedd Beti yn yswil yn yr hen 'sgubor, yr oedd
mewn afiaith mawr yn y meysydd, gydag enw i bob
blodeuyn ac aderyn, a rhyw swyn yn ei pharabl a'i
chwerthiniad a ddenai galon Mari Jones yn lân.
Erbyn ysgol y prynhawn, yr oeddent yn gyfeillesau
calon, a Beti yn ymdrechu ymhob dim i wneuthur "yr
un fel" a Mari, y ferch a'i helpiai.

